
Ba mhian linn go mbeadh teanga nádúrtha chun cinn sna cluichí seo, rud a 
thabharfadh saoirse don mhúinteoir leaganacha sainiúla óna c(h)anúint áitiúil féin a 
eiseamláiriú agus a atreisiú. Ba mhian linn chomh maith go bhfaigheadh na páistí 
taithí ar an dóigh a n-oibríonn an Ghaeilge, gan castachtaí a sheachaint, ach gan 
barraíocht béime a dhíriú orthu san am céanna.

Is forbairt iad na cluichí seo ar Leibhéal 1 de na cluichí teanga nó tá focail ann i 
Leibhéal 2 a shéimhítear agus nach séimhítear, le go gcluinfidh páistí samplaí fíora 
ón ghnáthchaint s’acu. Má tá na nósanna seo á ndaingniú ón tús, cuideoidh sé sin 
leis na páistí teacht isteach ar rialacha na Gaeilge níos faide ar aghaidh.

Níl le déanamh ach frásaí canúna a athrú ó bhéal leis an chluiche a dhéanamh 
fóirsteanach do chanúintí éagsúla, m.sh. Thig liom … go Is féidir liom …. 

In amanna, sna cluichí, moltar Dísle 1 go 3 nó 1 go 6. Athraíonn na huimhreacha 
ar an dísle luas an chluiche. Is féidir na cártaí breise a úsáid le teanga an chluiche a 
chleachtadh roimh imirt. Tá cóipeanna breise de na cártaí ar fáil le híoslódáil ónár 
suíomh, www.aisaonad.org. 

Cluichí Teanga Leibhéal 2 – Nótaí Múinteora

Intreoir

Seo an dara tacar de chluichí atá deartha leis an teanga ó bhéal a fhorbairt agus 
a dhaingniú i bpáistí sna chéad bhlianta ar scoil. Is féidir na cluichí seo a imirt sna 
luathbhlianta, ach an múinteoir nó an cúntóir a bheith ag tacú leis na páistí. Agus 
na rialacha agus na spriocanna teanga ar eolas acu, beidh na páistí ábalta imirt go 
neamhspleách. 

Is féidir na cluichí a úsáid le ranganna níos airde le dul siar ar phointe teanga agus 
le páistí a chur a imirt go neamhspleách, ar mhaithe le hathchleachtadh agus le 
teanga ó bhéal a dhaingniú. 

1. Ar mhaith leat picnic? Ar mhaith leat? Ba mhaith/Níor mhaith liom…
2. An bhfuil tú ag baint? Tá sé/sí/siad ag…
3. An bhfaca tú mo Shéamaisín? ‘mo’ le nó gan séimhiú
4. Cé hé sin agus cé hí seo? Is … é/í
5. Cé leis é? Is le … an …
6. Cad é atá air? Cad é atá uirthi? Tá … air/uirthi
7. Stad an Bhus Tá … orm/air/uirthi
8. Cuairteoirí Tí Tá … ag an, ar an, sa, faoin srl.
9. Meaitseáil na hIolraí Iolraí a mheaitseáil le huatha
10. Nach iontach mé? Thig liom/Ní thig liom … nó       

                Is féidir liom/Ní féidir liom … a dhéanamh. 

An chéad chúpla uair a imrítear na cluichí, bíonn duine fásta de dhíth leis na 
spriocanna foghlama teanga agus na rialacha a eiseamláiriú. Tá foclóir a bhaineann 
le gach cluiche le fáil ar nodchárta, de réir mar is cuí. 

Le súgradh, ba cheart go mbeadh na focail agus na frásaí ag na páistí gan stró. Is 
bealach é seo le páistí a chur a chaint agus a úsáid frásaí áirithe ó bhéal. Imreoidh 
sé sin tionchar ar labhairt na bpáistí go ginearálta, agus ar shealbhú Gaeilge 
chruinn, rud a éascóidh Léitheoireacht agus Scríbhneoireacht.

Tá an foclóir agus na frásaí sna cluichí seo ag teacht leis an fhoclóir agus na frásaí 
atá sa chlár luathléitheoireachta, Cleite. Agus na focail agus na frásaí ar
eolas ó bhéal roimh thosú, beidh sé sin ina chuidiú ag páistí dul i ngleic leis an 
Léitheoireacht. Moltar na cluichí a imirt arís is arís eile leis na frásaí a dhaingniú.

